
Stoïcisme II 

T1 Diogène Laërce VII 104-105 

Διχῶς δὲ λέγεσθαι ἀδιάφορα· ἅπαξ µὲν τὰ µήτε πρὸς εὐδαιµονίαν µήτε πρὸς 
κακοδαιµονίαν συνεργοῦντα, ὡς ἔχει πλοῦτος, δόξα, ὑγίεια, ἰσχὺς καὶ τὰ ὅµοια· 
ἐνδέχεται γὰρ καὶ χωρὶς τούτων εὐδαιµονεῖν, τῆς ποιᾶς αὐτῶν χρήσεως 
εὐδαιµονικῆς οὔσης ἢ κακοδαιµονικῆς. ἄλλως δὲ λέγεται ἀδιάφορα τὰ µήθ’ ὁρµῆς 
µήτ’ ἀφορµῆς κινητικά, ὡς ἔχει τὸ ἀρτίας ἔχειν ἐπὶ τῆς κεφαλῆς τρίχας ἢ 
περιττάς, ἢ ἐκτεῖναι τὸν δάκτυλον ἢ συστεῖλαι, τῶν προτέρων ἀδιαφόρων 
οὐκέθ’ οὕτω λεγοµένων· ὁρµῆς γάρ ἐστιν ἐκεῖνα καὶ ἀφορµῆς κινητικά. διὸ τὰ µὲν 
αὐτῶν ἐκλέγεται, <τὰ δὲ ἀπεκλέγεται>, τῶν [δ’] ἑτέρων ἐπίσης ἐχόντων πρὸς 
αἵρεσιν καὶ φυγήν. 

T2 Sextus Empiricus M. XI 64-66 

µὴ εἶναι δὲ προηγµένον ἀδιάφορον τὴν ὑγείαν καὶ πᾶν τὸ κατ’ αὐτὴν 
παραπλήσιον ἔφησεν Ἀρίστων ὁ Χῖος. ἴσον γάρ ἐστι τὸ προηγµένον αὐτὴν 
λέγειν ἀδιάφορον τῷ ἀγαθὸν ἀξιοῦν, καὶ σχεδὸν ὀνόµατι µόνον διαφέρον. 
καθόλου γὰρ τὰ µεταξὺ ἀρετῆς καὶ κακίας ἀδιάφορα µὴ ἔχειν µηδεµίαν 
παραλλαγήν, µηδὲ τινὰ µὲν εἶναι φύσει προηγµένα, τινὰ δὲ ἀποπροηγµένα, 
ἀλλὰ παρὰ τὰς διαφόρους τῶν καιρῶν περιστάσεις µήτε τὰ λεγόµενα προῆχθαι 
πάντως γίνεσθαι προηγµένα, µήτε τὰ λεγόµενα ἀποπροῆχθαι κατ’ ἀνάγκην 
ὑπάρχειν ἀποπροηγµένα. ἐὰν γοῦν δέῃ τοὺς µὲν ὑγιαίνοντας ὑπηρετεῖν τῷ 
τυράννῳ καὶ διὰ τοῦτο ἀναιρεῖσθαι, τοὺς δὲ νοσοῦντας ἀπολυοµένους τῆς 
ὑπηρεσίας συναπολύεσθαι καὶ τῆς ἀναιρέσεως, ἕλοιτ’ ἂν µᾶλλον ὁ σοφὸς τὸ 
νοσεῖν κατὰ τοῦτον τὸν καιρὸν ἢ [ὅτι] τὸ ὑγιαίνειν. καὶ ταύτῃ οὔτε ἡ ὑγεία 
προηγµένον ἐστὶ πάντως οὔτε ἡ νόσος ἀποπροηγµένον. 


